
Замкі — сiмвалы гiсторыi Беларусі. Крывавыя мiжусобiцы лiтоўскiх князѐў i бесперапынныя 

войны з крыжаносцамi ператварылi Вялiкае княства Лiтоўскае ў ваенны лагер, дзе законнасць 

улады была заснавана на сiле i зброі. Гэтыя прычыны прымусiлi лiтоўскiх князѐў «абносiць свае 

збудаванні магутнымi сценамi, прыстасаванымi да абароны, не столькi супраць ворага знешняга, 

але часта i супраць блiжэйшага сваяка» [2]. 

Першапачаткова ў замках жыла галоўным чынам вайсковая арыстакратыя, што дыктавалася 

ўмовамi пастаяннай агрэсii. У сярэднявеччы «трываласць вярхоўнай улады была заснавана на 

большай цi меншай вайсковай сiле i на асабiстых якасцях князя» [2]. Кодэкс гонару беларускага 

шляхцiца канца            XIV ст. быў адпаведны: «Рыцар павiнен быць хрысцiянiнам, мець 

генеалагiчнае дрэва, паводзiць сябе прыстойна… Быць ад нараджэння смелым i ахвочым да бою, 

мужным, устрыманым у ежы i пiццi…памятаць аб сваiм гонары i гонары таварышаў…Рыцар, 

чалавек, якому даверана зброя, павiнен паступаць добра i разумна» [3]. 

Традыцыйна ў замках жылі вялікія лiтоўскiя князі. Усе замкi Вялiкага княства Літоўскага 

падзялялiся на агульнадзяржаўныя i прыватнаўласнiцкiя. Агульнадзяржаўныя, цi вялiкакняжацкiя, 

замкi ўтрымлiвалiся за кошт дзяржавы. Iх будаўнiцтва было пашырана ў канцы  XIII – пачатку XV 

ст. Размяшчалiся такiя замкi ў стратэгiчна важных рэгiѐнах краiны i мелi агульнадзяржаўнае 

прызначэнне. Да iх лiку адносiлiся замкi ў Навагрудку, Вiльнi, Троках, Гродне, Лiдзе, Крэве. 

Асноўнай задачай жыхароў замка было выжыць i абаранiць сябе. Тэхнiчныя i людскiя рэсурсы 

былi падпарадкаваны функцыi абароны. Эканомiя сродкаў, разумнае выкарыстанне запасаў, 

дакладнае веданне i выкананне сваiх абавязкаў – такiмi былi ўмовы выжывання ў замках 

агульнадзяржаўнага прызначэння.  

Сярэдневяковыя беларускiя замкi ўяўлялі замкнѐную самадастатковую прастору. Кожны замак 

меў сiстэму ўмацаванняў i парадак абароны на выпадак варожага нашэсця. Усе духоўныя i 

гаспадарчыя патрэбы жыхароў замкаў можна было задаволiць, не пакiдаючы замкавых муроў.   

На тэрыторыi кожнага замка абавязкова мелася студня, якая забяспечвала насельнiцтва пiтной 

вадой. Наяўнасць вады была адной з неабходных умоў для жыцця, асаблiва ў цяжкiя часы аблогі, 

калi сувязь з навакольным асярод-        дзем была цалкам або часткова спынена. Праблема 

водазабеспячэння ў замках вырашалася па-рознаму. Найчасцей на замкавым двары выкопвалася 

глыбокая студня. Аднак гэта больш характэрна для нiзiнных замкаў. Будаўнiкi замкаў, якiя 

размяшчалiся на ўзвышшах, выкарыстоўвалi iншыя магчымасцi. Напры-    клад, для забеспячэння 

вадой жыхароў замка ў Навагрудку прыйшлося пабудаваць дадатковую вежу — калодзежную. 

Сам замак размяшчаўся на высокай гары, на ўсходнiм схiле якой бiлi моцныя крынiцы. Таму ля 

падэшвы гары была пабудавана яшчэ адна вежа, яе злучылi з замкам сцяной. У сярэдзiне гэтай 

сцяны быў патаемны праход да вады [4]. 

Неабходным элементам замкавай прасторы была наяўнасць спецыяльнага месца для 

спраўлення набажэнстваў. Вялiкая набожнасць людзей сярэднявечча не падлягае сумненню. 

Чалавек тых часоў жыў пад пастаянным "нябесным" кантролем. Зварот да Бога як да галоўнага 

збавiцеля i выратавальнiка ў самыя цяжкiя часы штурмаў i аблог з’яўляўся адзiным паратункам. 

Менавiта таму ў кожным замку абавязкова была царква цi касцѐл. Нават калi замкi перасталi 

выконваць чыста абарончую функцыю, культавае будаўнiцтва на замкавых тэрыторыях па-

ранейшаму  працягвалася. 

У замку абавязкова меўся склеп-вязнiца, дзе ўтрымлiвалiся злачынцы. Часам турма 

размяшчалася ва ўязной вежы-браме i мела надземную i падземную часткi. Небяспечных 

злачынцаў трымалi ў нiжняй частцы (глыбiнѐй да 12 локцяў), дзе не было акон i печы для 

ацяплення. Паводле Статута 1588 г. замкавыя вежы-вязнiцы павiнны былi замыкацца i мець 

надзейную варту. За будаўнiцтва i ўтрыманне ў iх зняволеных адказвалi ваяводы i старосты: 

«Прото для лепшое опатрности мають воеводове, старостове везде в замкох…казати побудовати 

вежы моцные и глубокие по шести сажон в земли, и при том иншие, не в земли, лжейшое везенье, 

але предсе за замкненьем и добрим моцным обварованьем, мети» [3]. 

Будаўнiцтва дзяржаўных замкаў у Вялiкiм княстве Лiтоўскiм працягвалася прыкладна да 

пачатку XV ст. Пасля перамогi саюзнага войска ў Грунвальдскай бiтве ў 1410 г. беларускiя гарады 

не адчувалі непасрэднай ваеннай пагрозы i маглі свабодна развiвацца. Узмацнiлася эканамiчная 

магутнасць тутэйшых магнатаў, што валодалi велiзарнымi латыфундыямi i дзесяткамi тысяч сялян. 

У вынiку гэтага ў пачатку XV ст. на тэрыторыi Вялiкага княства Лiтоўскага пачалося актыўнае 

будаўнiцтва прыватнаўласнiцкiх замкаў – рэзiдэнцый феадалаў. Так узнiклi замак Iльiнiчаў у 

Міры, замак Храптовiчаў у Любчы, замак Радзiвiлаў у Нясвіжы, замак Глябовiчаў у Заслаўі i інш. 

З пашырэннем будаўнiцтва прыватнаўласнiцкiх замкаў агульнадзяржаўныя замкi паступова згубiлi 

сваѐ былое значэнне i пачалi прыходзiць у заняпад.  

